
అప్పుడే నే నొహోహో? ఇవి మీ కాశ్చర్యములుగాను బరిహాసాస్పదములుగా నుండునుగాని మాకు వింతలు గావు. అయినను వీనిం జూపి మాకు వేడుక కలిగించితిరి. సంతసించితిమి. మరియు శృంగారరస భూయిష్టమగు దేవలోక నాటక మేదియైన బ్రదర్శింపుఁడని యాజ్ఞాపించితిని. వారు మహాప్రసాదమని తెరవైచి యంతలో భూమికల నమరించుకొని మాలినీజయంతమను నాటకమును బ్రదర్శించిరి. మాలిని యను జవరాలు జయంతుని వరించిన కథ. మిక్కిలి చమత్కారముగా నున్నది. ఆ మాలినీ వేషము జగన్మోహనమై శృంగారరసము మూర్తీభవించినట్లు కాన్పించినది. అహా! దానియభినయము. వలపు, విరహము, వనవిహారము, పుష్పాపచయము, కందుకక్రీడాసఖీసంభాషణము, చూతికాప్రేరణము, పత్రికాలేఖనము, అనురాగనివేదనము లోనగు విశేషములు జూచిన శ్రీశుకునకైన వ్యామోహము గలుగక మానదనినచో మనబోఁటివారల మాటఁ జెప్పనేల ?

అప్పుడు నేను మదనావేశముతో వారినెల్ల నెలవుల కనిపి పరిచారికలు మార్గము సూప నేనాప్రసూనగ్రంధి చెట్టఁబట్టికొని కేళీసౌధంబున కరిగితిని. అందుఁగలవింత నెన్నిదినంబులు చెప్పినను ముగియవు. గోడలయందు గరుడ గంధర్వ కిన్నర యక్ష సిద్ధ విద్యాధరాది దేవయోని విశేషులు యోషామణుల చిత్రఫలకములు గానసాధనములతో వ్రాయబడి యున్నవి. మఱియు,




సీ. గోపకాంతలఁ గూడి గోపాలకృష్ణుండు

                సలిపిన కేళికావిలసనములు

    అమరనాయకుఁ డహల్యా కామినీ మణి

               పొంతఁ జూపిన వలపుల విధంబు

    తారకాధిపుఁడు బృందారకాచార్యుని

              నిల్లాలికై పడిన విరాళి హుయలు

    దాశకన్యకు నై పరాశమునినేత

              నడివాకపడిన మన్మథశరార్తి

గీ. గాధినందనుఁ డల మేనకావధూటి

    వలచి కావించు నర్మప్రవర్తనములు

    దెలియ శృంగారరసము మూర్తీభవించి

    నట్లు చిత్రించినారు కుడ్యములయందు.





చతురశీతి బంధములు చిత్రించిన పటములందు వ్రేలగట్టఁ బడియున్నవి. కనకమణి పంజరంబులం గల లటవింకంబులు శుకపిక ప్రముఖపతంగంబులకు వాత్సాయనాది కామసూత్రంబులు పాఠంబులు సెప్పుచుండు. మఱియును,




సీ. కీలు ద్రిప్పినంత కృత్రిమాంగన మెట్ల

                నెక్కి చక్కఁగఁ బాడు నొక్కచోటఁ

"https://te.wikisource.org/w/index.php?title=పుట:కాశీమజిలీకథలు_-09.pdf/142&oldid=373290" నుండి వెలికితీశారు

		 ఈ పేజీలో చివరి మార్పు 29 నవంబరు 2021న 11:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

